
GOUVÈNÈ CUOMO ANONSE YON ARANJMAN NAN TARIF CON EDISON  

 

Akò a Ta Kenbe Tarif yo Menm Jan pandan 2-3 Ane, Pandan l ap Ranfòse Puisans Enèji a ak 

Amelyorasyon Efikasite Enèji a 

 

Jodi a, Gouvènè Andrew M. Cuomo te anonse yon akò komen avèk Consolidated Edison Company of 

New York, Inc. ki gen ladan yon blokaj tarif yo ak yon blokaj tarif nan distribisyon gaz ak vapè sou twazan 

apati 1ye janvye 2014. Akò a egzije tou pou sèvis piblik la fè gwo envestisman pou ranfòse puisans rezo 

enèji a, amelyore efikasite enèji a, epi fasilite tranzisyon nan yon sistèm enèji ki pi pwòp ak pi byen 

distribiye. Akò sa a sòti nan dènye demann Gouvènè a te fè nan mwa oktòb la pou Komisyon Sèvis Piblik 

la [Public Service Commission (PSC)] rejte ogmantasyon tarif ki pwopoze pou sèvis piblik la.  

 

Gouvènè Cuomo di konsa, “Sa a se yon viktwa aklè pou kliyan yo ak biznis yo, sitou sa ki te nan 

blakawout akòz Sipè-Ouragan Sandy ane pase. Nouyòkè yo merite tarif enèji ki estab ak yon sistèm 

elektrik fyab ki pwòp ak ranfòse pou reziste ak reponn nan konsekans fiti move tan. Avèk nouvo akò sa 

a, nou reyalize eleman enpòtan sa yo pou kontribiyab yo ki nan Vil New York ak Konte Westchester. 

Mwen bat bravo pou tout pati yo, ansanm ak ekip PSC, kliyan yo ak gwoup anviwònman yo ak Con 

Edison pou efò yo.” 

 

Pwopozisyon ki nan akò a, annatandan apwobasyon PSC, bay kliyan Con Edison yon blokaj nan tarif 

debaz distribisyon an pou dezan pou sèvis elektrik la ak twazan pou sèvis distribisyon gaz ak vapè. 

Answit, akò a prevwa gwo envestisman nan puisans enèji ak ranfòsman sistèm nan; ogmantasyon nan 

mezi sekirite gaz epitou ogmantasyon nan ranplasman manman tiyo ki ka pete; agrandisman pwogram 

pou kliyan ki pa touche ase revni, epitou ogmante envestisman nan konsèvasyon petwòl pou pwodui 

gaz, ak konsantre sou sa, sa k ap redui polisyon emisyon lè a, ak pwodiksyon ki distribiye a. 

 

Dapre kondisyon pwopozisyon komen an – ki gen siyati pifò pati yo, ansanm ak ekip Depatman Sèvis 

Piblik, Minisipalite Vil New York ak plizyè gwoup anviwònman ak kliyan – kliyan nan kay yo pral resevwa 

yon blokaj tarif distribisyon kouran elektrik sou dezan ak yon jèl nan distribisyon gaz sou twazan apati 

1ye janvye 2014. Pifò kategori kliyan komèsyal ak endistriyèl yo pral wè yon diminisyon nan tarif yo. 

Anplis blokaj tarif k ap bon pou kliyan yo, men kèk lòt avantaj k ap genyen pou kliyan Con Edisyon yo: 

• Amelyorasyon ak ogmantasyon rabè ki asosye avèk pwogram kouran elektrik ak gaz pou kliyan 

ki pa touche ase revni; 

• Asire re-koneksyon rapid sèvis kouran elektrik nan kay lè yo bay konpayi an resous pou 

ogmante kapasite li pou re-konekte pifò kliyan yo menm jou yo kalifye pou re-koneksyon sèvis 

la; 

• Ranfòse sib mezi pèfòmans pou sèvis kliyan yo; epi 

• Ogmante sib mezi pèfòmans pou vyolasyon sekirite nan gaz. 

 

Pou rekonèt kijan chanjman klima a ap ogmante konsekans sou sistèm distribisyon konpayi a nan Vil 

New York ak Konte Westchester, pwopozisyon komen an rekòmande pou yo depanse $1 milya dola pou 

ranfòse sistèm kouran elektrik, gaz ak vapè konpayi an epi pou fè yo vin pi rezistan. Akò a kreye tou yon 

pwosesis pou finanse lòt pwopozisyon kolaborasyon pou ranfòse preparasyon ak rezistans pou tanpèt ki 

devlope pandan dire plan tarif la. 

 

Akò a bay gwo ogmantasyon nan kantite manman tiyo ki ka pete pou yo ranplase, epi akò a ogmante 

pwogram nan pou ajoute ranplasman manman tiyo ki pa pete nan zòn inondasyon yo. Li gen ladan tou 

yon etid sou fason pou redui kantite metàn ki ka pete nan sistèm distribisyon gaz la, ki ta limite kantite 

gaz efè tèmik k ap degaje nan atmosfè a. 

 

Akò a avanse tou konbistib ki pi pwòp ak nouvo teknoloji pou amelyore efikasite ak fyabilite. Con 

Edisyon ta etidye posiblite reyalizasyon ak rantabilite agrandisman itilizasyon sistèm mikwo-rezo, ki se 

vèsyon ti echèl sistèm elektrik santralize ki la pou reyalize objektif lokal espesifik, tankou fyabilite, 

rediksyon emisyon kabòn, transfòmasyon sous enèji ak rediksyon nan depans yo. Akò a egzije Con 

Edison tou pou yo amelyore epi agrandi pwogram konvèsyon petwòl an gaz li. 

 

Nan mwa janvye 2013, Con Edison te mande apwobasyon Komisyon Sèvis Piblik [Public Service 

Commission (PSC)] leta yon ogmantasyon 8 pousan nan tarif distribisyon kouran elektrik lan, 2,5 pousan 

nan gaz, ak 2,3 pousan nan tarif distribisyon vapè pou yon ane apati mwa janvye 2014, ak kèk lòt bagay. 

Apre peryòd yon ane, Con Edisyon te kapab retounen nan PSC pou jwenn apwobasyon yon lòt 

ogmantasyon tarif. 

 

Pou bay repons pou ogmantasyon tarif ki pwopoze nan sèvis piblik la, Gouvènè Cuomo te voye yon lèt 

ba PSC nan dat 8 oktòb 2013, pou ankouraje yo rejte demann sèvis piblik pou ogmante tarif yo. Yon 

fason espesyal, Gouvènè a te mande PSC pou estabilize tarif yo epi pou asire envestisman nan sèvis 

piblik yo ta nan avantaj kliyan yo toutbon. Nouvo pwopozisyon komen an satisfè toulède objektif sa yo. 

 

Men enstitisyon ki fè yon sèl avèk Depatman Sèvis Piblik ak Con Edisyon nan siyati akò a: Minisipalite Vil 

New York, New York Power Authority, New York State Department of Consumer Protection Utility 

Intervention Unit, Consumer Power Advocates, New York Energy Consumers Council, Environmental 

Defense Fund, Columbia Center for Climate Change Law, PACE Climate Center, NRG Energy, Inc., ak US 

Power Generating Company. PSC pral pibliye pwopozisyon komen an pou kòmantè piblik, epi 

pwopozisyon an ap depannde yon odyans final, epi apre ap gen yon desizyon PSC yo prevwa nan sesyon 

20 fevriye 2014 li a. 

